
చ. ఇనుఁ డతిదూరదేశమున కేగఁ దదాగమనంబుఁ గోరి పా

వనజలతాళితాంగపరివారితపంకనికాయయై తమిన్

వనజలతాళి గప్పుఁగలువన్ మధుసూదని నావహించి స

ద్వనజలతాళిగాత్రి కథ వల్కఁగ మోడ్చెఁ బయోజహస్తముల్. 99



సీ. నటదీశమౌళి దిఙ్నారులు చల్లు మం

గళసితాక్షతజాలకంబు లనఁగ,

నచలావపతనవేళాభ్రలగ్నతమఃక

దంబాపగాజాలకంబు లనఁగ,

వనరాశి రవి మాధవతఁ దోఁప నంబరా

గమునఁ బొల్చినజాలకంబు లనఁగఁ,

దఱి రా శుభము వేల్పుతెఱవచాల్ గన నాక

ఘనకుడ్యకృతజాలకంబు లనఁగ,



తే. గురుసరశ్శ్రేణిరాజీవకులము నడఁచి

యంబరస్థలి నాఱ దిష్టాఖ్య మైని

కతతి పఱచిన వరజాలకంబు లనఁగఁ

జొక్క మగు మింటఁ గనుపట్టె రిక్క లపుడు. 100



మ. శరజద్వేషి నిశావధూటివరణేచ్ఛన్ రాఁగ మున్మున్నె బల్

త్వరఁ గాలోపధికారు లూనునవచంద్రజ్యోతిరాళీలస

త్పరివర్ణ్యస్వకవర్ణనిర్ణిహతచంద్రజ్యోతిరాళీలస

ద్గరిమం బెంపయి దోఁచెఁ బ్రాచి నవదాతత్విట్కులం బయ్యెడన్. 101



సీ. గగనబాలుం డూర్ధ్వగతరశ్మి దివియఁ బైఁ

జక్కఁ జేర్చుపసిండిచక్ర మనఁగఁ,

బాంథభీకరలీలఁ బ్రబలునిశాభూత

సతి గొన్న యాలాతచక్ర మనఁగ,

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం

